Welkom by ekerk se Manne Nuusbrief vir Julie 2011
"Tweet" na jou Tiener

Anderdag vra 'n vriend (wie se kinders lankal uit die huis is) my: "Is dit moeiliker om vandag tieners groot te maak...?"
Dadelik wou ek antwoord "Natuurlik!" maar toe bedink ek myself. 'n Tiener is immers 'n tiener, gee nie om in watter era hul grootword nie. En alle ouers het uitdagings — dis net die aard wat verskil. Dit is toe ook my antwoord aan die vriend. Die uitdagings is nuut en anders. Ons kinders is blootgestel aan nuwe dinge wat vir ons wildvreemd en nuut is.

"Soos wat?" wil hy weet.

"Sosiale media. Internet. Selfone..." was my reaksie. En daarvandaan het dit die gesprek oorheers. Party van die vriende het gedink dis 'n euwel. Ander het gebieg dat hul self half-verslaaf is...

Ek dink daar is praktiese riglyne waarmee ons ons tieners kan help, spesifiek rondom tegnologie, sosiale media en die internet, in hierdie tyd. Hier is so paar voorstelle wat ek en my vrou maar self so uitwerk soos ons foute maak en leer...

1. Aanvaar dit

Jy mag dink dis 'n euwel, onnodig, oppervlakkig of watookal, maar as ouer moet jy besef dis die realiteit van vandag. Ons verwys maklik daarna as die "virtuele wêreld". Vir hulle is dit die "regte wêreld". Dit is die manier waarop jongmense vandag kommunikeer en sosialiseer. Ek onthou byvoorbeeld hoe ontsteld my pa was oor die ure en ure wat ons op die telefoon kon gesels toe ek jonk was. Hy het altyd gesê: "Dit kos geld! vat jou fiets en gaan gesels met haar by haar huis." Vandag het my dogter 'n selfoon, maar ek wonder of sy weet dat mens daarop kan praat ook. Sy gebruik dit nie as 'n foon nie, maar vir SMS, chat en MMS. En die spoed waarmee haar duim beweeg as sy tik is ongelooflik!

As ouer gaan dit nie help dat jy dit probeer weg wens of verbied nie. Dis die manier waarop jou tiener 'n tiener is vandag. Aanvaarding is stap 1.

2. Leer ken dit

Dit help nie jy probeer dit aanvaar maar bly steeds totaal oningelig en ongeletterd oor die sosiale media en tegnologie nie. Jy dink dalk tegnologie en internet bestaan slegs uit Epos en Facebook. Maar die spoed waarteen dinge ontwikkel is verstommend, en jou tiener bly op hoogte. Jy gaan woorde hoor soos MXit, Twitter, WhatsApp, Chatrooms en vele meer. Dit help as jy ook op Facebook is, maar dit help nie jy sê eenvoudig "Ek is daar, maar ek is nie daar nie" (met ander woorde jy het 'n profiel maar jy gebruik dit nooit nie). Deesdae is dit afwesige ouerskap. Dis soos om by die huis te wees, maar heeltyd agter 'n toe deur in jou studeerkamer, en jou kinders weet nie eers jy is tuis nie.

Doen moeite en begin leer en uitvra oor die verskillende metodes en platforms en "applications" wat jou tiener elke dag gebruik.

Anderdag het my dogter haar ontevredenheid oor haar ouers se reëls op Facebook gaan deel. Sy het dalk vergeet ons is ook deel van haar "Facebook friends", want binne 'n paar uur het ek en my vrou, afsonderlik, met deernis en begrip gereageer, nes haar vriende. Haar maats het gedink dis ongelooflik "cool" dat haar ouers deel is van haar lewe op Facebook! (Natuurlik sal mens haar nie verneder op 'n ope forum soos dit nie — dit neem sensitiwiteit en dit vervang ook nie die oog-tot-oog ouerskap nie!)

Jy kan deel wees van jou kind se wêreld op sosiale media sonder om hom of haar te bedreig of skaam te laat voel. Maar die belangrikste is dat jy weet wat aangaan. My dogter waardeer natuurlik die drukkies wat ek haar spontaan gee... Maar as ek haar uit die bloute op Twitter DM (Direct Message) of deur WhatsApp haar text met 'n "Luv u lots, Dad" — is haar waardering ooglopend en kry ek dadelik die "reply" — "Luv you 2 D@d, u r the best!!" Dit is, in my opinie, aktiewe ouerskap.

3. Beheer dit

Kinders, veral tieners, het grense nodig. Grense is daar om hul te beskerm en rigting te gee. Dis baie goed om die bogenoemde twee punte se raad te volg, maar as jy geen grense en beheer toepas nie, is moeilikheid jou voorland met jou tiener.

Ons het die reël met ons dogter: "As jy jouself nie kan beheer nie, moet ons jou beheer." Ons leer haar om gesonde grense te verstaan. Baie daarvan is op vertroue en verantwoordelikheid gebou. Dit is nou in terme van beide watter tegnologie sy gebruik, asook wanneer sy dit gebruik. Jy sal weet (of liewer, ek hoop jy weet!) wat jy in jou kind se eie verantwoordelikheid en vertroue kan plaas, en wat nie. Ek glo vertroue wek verantwoordelikheid... Maar niemand word verantwoordelik gebore nie.

Grense kan ook afgedwing word, en soms is dit nodig. Ons dogter se uitdaging is nie waarvoor sy die tegnologie gebruik nie — daarmee is sy baie verantwoordelik. Maar sy kan soms van alle tyd vergeet, en dan het sy geen brieke nie. Ons het dus haar rekenaar en ons Internet toegang deur middel van "Parental Control" programme gestel om sekere tye vir haar toegang te gee, maar op sekere tye toegang te blok. Ons is soms bereid om hierdie tye aan te pas, indien sy vra en goeie rede gee.

Dit is ook moontlik om presies te monitor watter webtuistes jou kind besoek, of met wie sy "chat" oor die platforms. Daar is programme daarvoor ook. Ek het dit ook opsioneel beskikbaar. My dogter weet dat ek toegang het tot al haar profiele en die vriende se profiele met wie sy kontak. Ek probeer egter nie haar privaatheid skend nie. Ek het agtergekom dat die blote feit dat sy weet ek het toegang, haar help om verantwoordelik te wees.

4. Bly by

Dis belangrik dat jy sal bybly met die ontwikkeling van tegnologie. Moenie dink as jy vandag weet wat daar aangaan, jy oor ses maande nog op hoogte is nie! Maar om by te bly geld ook dat jy sal bybly met jou kind se "internet vriende". Meestal is dit nie die tegnologie wat gevaarlik is nie, maar die persone wat dit misbruik. Ons reël is dat ons dogter slegs met vriende mag "connect" wat sy persoonlik ken — en wie ons ook ken. En indien dit iemand vreemd is, moet sy 'n ontmoeting by ons huis reël sodat ons die vriend of vriendin kan ontmoet. Anders — jammer, geen kontak. Soms moet mens ingryp om by te bly. Ek moes so paar maande gelede 'n seun bel en ernstig vasvat omdat hy aanhou om my dogter te kontak nadat sy aan hom die voorwaarde gestel het dat ons hom moet ontmoet, en hy nie wou nie. Ek moes haar toe beskerm — selfs al is dit vir haar sleg. Moenie te laat spyt wees omdat jy nie bybly by jou kind se leefwêreld nie.

Sterkte met die uitdaging. Sien dit ook vir wat dit is — dit kan groot pret wees as jy dit leer ken en nie bloot as bedreiging beskou nie! En: dis realiteit. Niemand gaan dit keer nie.

Groete, 
Dries Lombaard
